
Anotatsiya. Mikromoliya tashkilotlari (MMT) aholining moliyaviy xizmatlarga kirishini kengaytiradi va 
osonlashtiradi, islom shariatga mos moliyaviy instrumentlar esa inklyuzivlik va barqarorlikni kuchaytiradi. 
O‘zbekistondagi 2018-2024-yillardagi huquqiy-normativ baza rivojlanishi va Islom Taraqqiyot Banki guruhi 
bilan hamkorlik tahlili shuni ko‘rsatadiki, O‘zbekistonda MMTlar islom moliyalashtirishiga oid xizmatlar 
ko‘rsatilishi uchun maxsus kengash (Shariat kengashi) ostida murobaha, mushoraka, mudoraba, salam va ijara 
shartnomalarini qo‘llash huquqini oldi. Ishda IMAN, Taiba Leasing va “TRAST MUAMALAT” amaliy holatlari 
ko‘rib chiqildi. 
 
Kalit so’zlar: islom moliyasi, mikromoliyalash, mikromoliya tashkiloti, O‘zbekiston, murobaha, mushoraka, 
mudoraba, salam, ijara, sukuk, moliyaviy inklyuzivlik. 
 
INTRODUCTION OF ISLAMIC FINANCE INSTRUMENTS IN MICROFINANCE 
ORGANIZATIONS IN UZBEKISTAN AND ITS PROSPECTS 
 
Akhmedova Ogilshod Musurmonqul qizi 
PhD student at the Scientific Research Center "Scientific Foundations and Problems of the 
Development of the Economy of Uzbekistan" at the Tashkent State University of Economics 

 
Annotation. Microfinance organizations (MFIs) expand and facilitate access to financial services for the 
population, while Islamic Sharia-compliant financial instruments enhance inclusion and sustainability. An 
analysis of the development of the legal and regulatory framework in Uzbekistan in 2018-2024 and cooperation 
with the Islamic Development Bank Group shows that MFIs in Uzbekistan have received the right to use 
murabaha, musharaka, mudaraba, salam and lease agreements under a special council (Sharia Council) to 
provide services related to Islamic financing. The case studies of IMAN, Taiba Leasing and “TRUST MUAMALAT” 
were considered in the study. 
 
Key words: Islamic finance, microfinance, microfinance organization, Uzbekistan, murabaha, musharaka, 
mudaraba, salam, lease, sukuk, financial inclusion. 

DOI: https://doi.org/10.47390/259-6/uzb-IV/No-15   

 

Bugungi kunda mikromoliya tashkilotlari aholining iqtisodiy ahvolini yaxshilash, ularni 

tadbirkorlikka jalb qilish va moliyaviy xizmatlardan keng foydalanish imkoniyatini yaratishda 

muhim rol o‘ynamoqda. Ayniqsa, islom moliyasi instrumentlari mikromoliya sohasida yangi 

imkoniyatlarni taqdim etib, ijtimoiy adolat va barqarorlikni ta’minlashga xizmat qiladi [1].  

Islom moliyasi mikromoliya tashkilotlarining samaradorligini oshirish va ularning kengroq 

qamrovga ega bo‘lishi uchun muhim ahamiyatga ega.  

O‘zbekiston 1996-yilda Islom Hamkorlik Tashkilotiga, 2003-yilda esa Islom Taraqqiyot 

Banki (ITB) guruhiga a’zo bo‘ldi. Garchi mintaqadagi qo‘shni davlatlarga nisbatan ITBga kech 

qo‘shilgan bo‘lsa-da, mamlakat postsovet hududida ITB mablag‘larini eng ko‘p jalb etgan 

mailto:ugilshod.akhmedova@gmail.com
https://doi.org/10.47390/978-9910-09-259-6/uzb-IV/No-15

davlatga aylandi. 2000-yillar o‘rtalarida mikromoliya tashkilotlari (MMT) va uchta tijorat 

banki orqali mikro va kichik korxonalarni moliyalashtirish uchun 45 mln AQSH dollari 

miqdoridagi shariatga mos kredit liniyalari [5], 2010-yilda Taiba Leasing va “UzOmanCapital” 

fondi kabi loyihalar amalga oshirildi. Biroq maxsus qonunchilik shakllanmadi. Vaziyat 

Prezident Sh.Mirziyoyev boshlagan islohotlar tufayli o‘zgardi: moliyaviy tizimni 

diversifikatsiya qilish va islom moliya vositalarini joriy etish davlat siyosatining ustuvor 

yo‘nalishiga aylandi. 

O‘zbekistonda islom moliyasi bo‘yicha qonunchilik bazasining evolyutsiyasiga nazar 

tashlaydigan bo‘lsak, 2018-yilda islom banki va tegishli infratuzilmani yaratish bo‘yicha 

prezident qarori loyihasi jamoatchilikka taqdim etildi, biroq hujjat qabul qilinmadi. 2019-

yilda Vazirlar Mahkamasi ITB bilan hamkorlik to‘g‘risida qaror qabul qildi, unda tegishli 

qonunchilikni ishlab chiqish uchun grant jalb etish rejalashtirildi. 2021-yilda Markaziy bank 

“Nobank kredit tashkilotlari va mikromoliya faoliyati to‘g‘risida”gi qonun loyihasini ishlab 

chiqib, MMTlarga shariat tamoyillariga asoslangan xizmat ko‘rsatish huquqini berdi; qonun 

2022-yil bahorida imzolandi. 2024-yilda esa “Mikromoliya tashkilotlari tomonidan islomiy 

moliyalashtirishga oid xizmatlarni ko‘rsatish tartibi to‘g‘risidagi” nizom: mudoraba, 

mushoraka, murobaha, salom va ijaradan iborat besh asosiy instrumentlarni ruxsat etish bilan 

birga MMTlarga kamida besh nafar sertifikatlangan mutaxassisdan iborat Shariat kengashini 

tashkil etish majburiyati yuklandi. Mamlakatning “O‘zbekiston-2030” strategiyasida kamida 

uchta tijorat bankida shariatga mos xizmatlar va “yashil” sukuk (sukuk) emissiyasi ko‘zda 

tutilgan. 

2003-2024-yillar davomida ITB guruhining O‘zbekistondagi majburiyatlari 3 mlrd 

AQSH dollaridan oshdi[8]; mablag‘lar transport, energetika va qishloq xo‘jaligidan tortib 

sog‘liqni saqlashgacha bo‘lgan loyihalarni qamrab oldi. Mikromoliyalashtirish frontida 

banklarning “islom oynalar”i uchun imtiyozli kredit liniyalari, 100 mln dollarlik kichik va o‘rta 

biznesni kengaytirish jamg‘armasi (35 % hukumat, 20 % ITB, 45 % saudiyalik investorlar) va 

265 ming dollarlik texnik yordam granti eng muhim tashabbuslarga aylandi [6]. 

Islom mikromoliya ekotizimining amaldagi subyektlaridan biri – Fintex-platforma 

IMAN 2018-yilda tashkil etilib, 2020-yilda IMAN Invest va IMAN Pay ilovalari orqali global 

investorlar va mahalliy iste’molchilarni bog‘ladi: 2022-yil I choragida shariatga mos bo‘lib-

to‘lash portfeli 21 mlrd so‘m, investitsiya portfeli 17 mlrd so‘mga yetdi, startap 4 mln 

dollardan ziyod venchur sarmoya jalb etdi. Bundan tashqari, 2022-yil 7-oktabrda tashkil 

etilgan “TRAST MUAMALAT” mas’uliyati cheklangan jamiyati – “Trastbank” xususiy 

aksiyadorlik bankining lizing sho‘ba xo‘jalik korxonasi va 2010-yildan beri faoliyat 

yuritayotgan Taiba Leasing ham ushbu ekotizimni shakllantirmoqda. 

Islom moliyasining rivojlanishidagi asosiy to‘siqlar sifatida quyidagilarni keltirish 

mumkin: bo‘lib-to‘lashdagi marjaning QQSga tortilishi foizsiz mahsulotlar narxini oshirib, 

foizli kreditlarga nisbatan raqobatni susaytiradi. Sertifikatlangan shariat ekspertlari va risk-

menedjerlar yetishmaydi. Aholining 70 %i hech qachon bank kreditidan foydalanmagan, 

jamg‘armalarning atigi 5 %i banklarda saqlanadi. Moliyaviy savodsizlik va kapital qiymatining 

balandligi MMTlarning keng ommalashuviga to‘sqinlik qiladi [5]. 

Islom moliyasi real iqtisodiyotga tayanishi va spekulyativ operatsiyalarni cheklashi 

tufayli barqaror rivojlanish maqsadlariga mos keladi. “Yashil” sukuk quyosh va shamol elektr 

stansiyalarini,  energiya samarador issiqxonalar, ESCO-modelli “quyosh tomi” loyihalari kabi 

yo‘nalishlarni moliyalashtirishi mumkin [10]. Salam kontrakti fermerlarni oldindan 

moliyalashtirish, ijara esa energiya tejovchi uskunani lizing asosida olish imkonini beradi. 

Analitiklar 2028-yilgacha islom bank aktivlari 2,5 mlrd dollarga [7], 2033-yilgacha 6,3 mlrd 

dollarga yetishini [9], “yashil” sukuk emissiyasi esa tashqi investitsiyalar oqimini ikki barobar 

oshirishini prognoz qilmoqda. 

Xulosa qilish mumkinki, demografik salohiyat, ITB bilan faol hamkorlik va barqaror 

rivojlanish strategiyasi O‘zbekistonni islom mikromoliyalashtirish bo‘yicha mintaqadagi eng 

istiqbolli bozorga aylantiradi. Qonunchilikni takomillashtirish, “yashil” sukuk emissiyasi va 

fintex ekotizimini qo‘llab-quvvatlash norasmiy jamg‘armalarni rasmiy iqtisodiyotga jalb etib, 

kichik biznes va aholiga adolatli, shariat tamoyillari asosidagi moliyalashtirishni taqdim etadi 

hamda mamlakatning barqaror iqtisodiy o‘sishiga xizmat qiladi. 

